
Clint Eastwood (Markus Kleiner 2025) 
 
Samstag zum Abschluss von dem Martin Benz Vortrag «Wieso Gemeinde?» (ca. 11:40), vor Mittagspause   
 
Kennet dir dr Clint Eastwood? 

 

Wüsst dr  

Das isch dä Cowboy mit dr Zigarello im Muu 

Und ufem Chopf e Huet 

 

Het viu Filme gmacht  

Und immer dr gliich Typ gspiut 

Het meischtens gschwiige u sälte glacht 

 

Dr Clint Eastwood! 

 

Genau dä 

Dr einsame Cowboy 

Uf sim Ross obe 

Ritet ir ändlose Wiiti vor Prärie 

Ganz elei 

Mit sich säuber 

Frei  

vo Gschäftigkeit 

Frei  

vo Smalltalk u Wösch wäsche u Lüüt 

Vo Zyt zu Zyt  

ritet är irgend über ne einsami Brügg 

 

Und ab und zue 

Toucht är uf 

Hinger ihm dr Sunneufgang 

Vor ihm e frömdi Schtadt 

U am Abe ritet är wieder zrugg 

I Schtoub vor Prärie 

Zrugg  

i Sunneuntergang 

Ganz elei 

Ganz frei  

 

Dr Lonesome Cowboy 

Rittet dür d’Prärie 

Wiit u frei 

Ganz für sich 

Ganz elei 

 

---- 

 

I ha mi gfragt 

Wie passt dr Clint Eastwood o herrjemine 

Ine EMK, e freii Missionsgmeind oder FEG? 

 

Da chasch ja nid eifach cho 

Diräkt vom Western Saloon 

Mit dim Ross 

U dim Cowboyhuet 

Im Muu e Zigarello 

Uf em Gillet no Bluet 

Vom letschte Pischtole-Schuss 

 

Du chasch nid eifach cho u grad wieder ga  

uf dini Pischte 

Nei, nei, vorhär wartet uf di no d’Mitarbeiterlischte 

U d’Erwartig isch scho so o wes niemer klar seit 

Dass me sech dört uf dere Lischte –  

nid nume einisch –  

iitreit 

 

Verbindlechkeit,  

Solidarität,  

Gmeinschaft  

u Läbe teile 

Chilekafi,  

Huuskreis,  

Gmeindweekend  

Mit Gsellschafts-Spiel vo hie bis äne use  

Brandy Dog Eile mit Weile 

Das si sicher alles höchi Wärt,  

und guet gmeint beglückendi Sache 

Aber da möcht nid jede - 

u dr Chint Eastwood scho gar nit -  

mitmache 

 

U gliich muess i säge u das laaht mer kei Rueh 

D’Gmeind Jesu Chrischti isch kei McDonalds Drive-Thru! 

Wo me eifach chunnt,  

bschtellt  

u geit so wies eim grad passt 

 

Im Outo blibt hocke,  

ohni Uustuusch über Wen Wie Wo und Was 

Nei,  

zäme cho u zäme sy u zäme blibe  

das isch dr Aaspruch 

Aber äbe vowäge: 

Type wie dr Clint Eastwood  

ergriefe bi däm Aaspruch  

sofort d’Flucht 

 

Es isch e chli e verzwickti Sach 

Wie bringt me das zäme? 

Das wiite Meer u dr ängi Bach? 

 

Uf dr einte Site: 

Dä wiit unabhängig unverbindlech Gloube  

Wo zerscht uf sich luegt  

sim tiefschte Innerschte nachegeit 

Däm Gott 

Was es ja ou bruucht und eim dürs Läbe treit 

 

Uf dr andere Site: 

Die äng beziehigsorientierti verbindlechi Gmeinschaft 

Wo uf s andere luegt,  

uf dr Brüedsch, uf d Schwoscht 

Wo uf dr anger aaschtosst,  

Gsundheit u Proscht 

 

U natürlich wott dr Harmoniejunkie i mir inne  

versueche die zwe Site mitenand z’verbinge 

Dr Clint Eastwood mit der EMK zämezbringe 

U de chiememer vielleicht zumne Satz 

Wo beidi Site ufnimmt  

Und beidne git  

si gebührend Platz 

U dä geit eso: 

 

Mir dörfe üsem tiefschte Innerschte nachega 

U mir dörfe das tue mit däm und dere näbedra 

 

Dr Clint Eastwood luegt mi komisch a 

I gloub är hets nid verschtande 

I rede ganz langsam u düütlech 

U spriche dr Clint persönlich a 

U fange nomau vo vore a: 

 

Clint, Du darfsch dim tiefschte Innerschte nachega - 

Auso Prärie u Sunneuntergang u Eleini sy isch aues wunderbar - 

Und 

Du darfsch das tue mit däm und dere näbedra 

 

Dir ahnet wies isch usecho 

Dr Clint isch nöme da 

Är het mi Satz ghört 

Het si Huet gno 

Und ou si Pischtole-Gurt 

U isch gange 

Ohni Wort 

 

Schtigt uf sis Ross 

U ritet wieder zrugg 

I Schtoub vor Prärie 

Zrugg i Sunneuntergang 

Ganz elei 

Ganz frei  

 

Ohni EMK 

Ohni freii Missionsgmeind  

Ohni FEG 

Aber viellecht 

Und das chönnt doch si 

Und das gloubeni 

Und das isch mis letschte Wort: 

Nid ohni Gott 


